
%
S A M K E P P N I S E F T I R L I T I Ð

Atvinnuveganefnd Alþingis 
bt. Sigrúnar Helgu Sigurjónsdóttur ritara 
Skrifstofa alþingis, nefndarsvið 
150 Reykjavík

Reykjavík, 2. mars 2018
T ilv .: 1802009

Efni: Umsögn Samkeppniseftirlitsins um frumvarp til laga um raforkulög og 
stofnun Landsnets hf. (ýmsar breytingar), 115. mál.

Samkeppniseftirlitið vísar til tölvupósts frá atvinnuveganefnd Alþingis þar sem eftirlitinu 
var gefinn kostur á að veita umsögn um frumvarp til laga um raforkulög og stofnun 
Landsnets hf. (ýmsar breytingar), 115. mál. Samkeppniseftirlitið óskaði eftir 
viðbótarfresti til að skila umsögn um frumvarpið og var hann veittur til 2. mars 2018.

í greinargerð með frumvarpinu segir að í því felist einföldun og lagfæring á ákvæðum 
raforkulaga, nr. 65/2003 og lögum um stofnun Landsnets hf., nr. 75/2004. Um sé að 
ræða breyingar sem annars vegar sé ætlað að skýra betur ákvæði sem áður hafa þótt 
óskýr og hins vegar séu uppfærð ákvæði sem orðin séu úrelt vegna breytinga sem orðið 
hafi á lögum og stjórnsýslu undanfarin ár. Meðal annars er í því sambandi lagt til í I. kafla 
frumvarpsins að tilvísun til samkeppnisráðs verði felld brott úr raforkulögum enda er 
ráðið ekki lengur starfandi. Þess í stað er vísað til Samkeppniseftirlitsins. Gerir 
Samkeppniseftirlitið ekki athugasemd við þær breytingar sem fram koma í I. kafla 
frumvarpsins.

í II. kafla frumvarpsins er lagt til að 3. gr. laga nr. 75/2004, um stofnun Landsnets, falli 
brott. í þeirri grein er kveðið á um að ríkissjóður ísland sé eigandi alls hlutafjár í 
Landsneti við stofnun þess, ráðherra fari með eignarhlut ríkisins og stjórn Landsnets skuli 
skipuð þremur mönnum sem ráðherra fái til starfans án tilnefningar. í desember 2004 
framseldi iðnaðar- og viðskiptaráðherra alla hluti ríkssjóðs í Landsneti til Landsvirkjunar, 
RARIK og Orkubús Vestfjarða, en Orkuveita Reykjavíkur bættist síðar í hluthafahóp 
Landsnets. Fyrirhugað er að breyta samþykktum Landsnets þannig að stjórnarmenn verði 
fimm. Fram kemur í greinargerð með frumvarpinu að eðlilegt sé að ákvæði 
hlutafélagalaga gildi alfarið um samsetningu stjórnar Landsnets þannig að í samþykktum 
félagsins sé kveðið á um fjölda stjórnarmanna. Með frumvarpinu sé opnað fyrir að málum 
verði þannig hagað og að það sé í samræmi við vilja Landsnets.

Af þessu tilefni vill Samkeppniseftirlitið árétta mikilvægi þess að flutningsfyrirtæki 
raforku, þ.e. Landsnet, sé sjálfstætt gagnvart dreifiveitum, raforkusölum og

raforkuframleiðendum. Hefur Samkeppniseftirlitið áður komið þessum sjónarmiðum á 
framfæri, sbr. m.a. umsögn þess við frumvarp til laga um breytingu á lögum nr. 
42/1983, um Landsvirkjun, þingskj. 624, 140. löggjafarþing, 318. mál. Þar segir 
ennfremur: „Væri félagið í beinu eignarhaldi ríkisins má auka sjálfstæði
flutningsfyrirtæksisins gagnvart öðrum fyrirtækjum á markaðnum. Telur 
Samkeppniseftirlitið að það styðji við önnur markmið raforkulaga og sé jafnframt til þess 
fallið að auka jafnræði á meðal viðskiptavina flutningsfyrirtækisins."

Sjónarmið Samkeppniseftirlitsins að þessu leyti eru samhljóða niðurstöðum 
Ríkisendurskoðunar í skýrslu hennar til Alþingis, Landsnet hf. -  Hlutverk, eignarhald og 
áætlanir, frá september 2015. í skýrslunni er því m.a. beint til atvinnuvega- og 
nýsköpunarráðuneytis að tryggja sjálfstæði Landsnets gagnvart aðilum á raforkumarkaði, 
jafnt í reynd sem ásýnd.

Landsnet er nú í eigu raforkufyrirtækja, sem í senn eru annars vegar keppinautar í 
vinnslu og sölu raforku og hins vegar viðskiptavinir Landsnets og háðir flutningi þess á 
raforku. Landsvirkjun er langstærsti eigandi Landsnets, með 64,73% eignarhlut, en 
Samkeppniseftirlitið hefur í fyrri málum talið Landsvirkjun vera markaðsráðandi á 
tilteknum mörkuðum fyrir framleiðslu, smásölu og heildsölu raforku, sbr. t.d. ákvörðun 
nr. 49/2006, Stofnun Orkusölunnar. Þá á Rarik ohf. 22,51% í Landsneti, Orkuveita 
Reykjavíkur 6,78% og Orkubú Vestfjarða ohf. 5.98%.

Samkvæmt 2. mgr. laga nr. 75/2004, um stofnun Landsnets, skal stjórn fyrirtækisins 
vera sjálfstæð gagnvart öðrum fyrirtækjum sem stunda vinnslu, dreifingu eða sölu 
raforku eftir því sem nánar er ákveðið í samþykktum þess. Sömu efnisreglu er að finna í 
8. gr. raforkulaga, nr. 65/2003.

Samkeppniseftirlitið fær ekki séð að löggjafinn hafi skilgreint nánar hvernig sjálfstæði 
stjórnar Landsnets skuli tryggt. Brýnt er að löggjafinn geri það, einkum og sér í lagi í Ijósi 
þess að núverandi eignarhald á Landsneti felur í sér að keppinautar í framleiðslu og 
smásölu raforku, sem einnig eru viðskiptavinir fyrirtækisins, velja og kjósa fulltrúa í 
stjórnina. í því sambandi er Landsvirkjun, stærsti keppinauturinn á viðkomandi 
samkeppnismörkuðum, í lykilstöðu sakir eignarhlutar síns.

Að mati Samkeppniseftirlitsins er þessi skipan mála óheppileg og eftir atvikum skaðleg 
samkeppni.

Samkeppniseftirlitið vill koma framangreindu á framfæri við nefndina, í tilefni af 
frumvarpi þessu.

Virðingarfyllst,
Samkeppniseftirlitið

Birgir Óli Einarsson

